
Հիանալի է Աստծուն հավատալը
Նա արժանի է փառքերի,

մենք՝ նախատինքների։
Ես ինչքան խորանում եմ

Աստծուն ճանաչելու մեջ, այնքան
զգում եմ, որ շա՜տ-շատ պակաս
եմ ճանաչում Իրեն, իմ ոչնչութ-
յունը ավելի խորն եմ հասկանում,
և Նրա կարիքը ավելի է ներսս
բորբոքում։ Ես խորը համոզված
եմ՝ ովքեր ներքուստ ձգտում են
Տիրոջը փնտրելու, նրան գտնելու,
ավելի են խորանում Աստվածճա-
նաչողության մեջ։ Նա ավելի
հիանալի է դառնում, և մենք հաս-
կանում ենք, որ մեր պատկերա-
ցումները շա՜տ հեռու են եղել Ճըշ-
մարտությունից։

Մի պահ մտնենք Ենովքի
տուն՝ նրա հետ խոսելու։ Նա երկ-
րի վրա ապրել է 365 տարի։ Առա-
ջին 65 տարիները եղել են Աստ-
ծուն փնտրելու և գտնելու տա-
րիներ։ Ենովքը երբևէ հրաշքներ
չի արել, ոչ մի բժշկություն, նշան,
մարգարեություն։ Ինչ-որ փոքր
բաներ եղել են, բայց այնպես,
ինչպես Մովսեսի հետ, մարգարե-
ների հետ է կատարվել, Ենովքի
հետ չի կատարվել։ Պատկերաց-
րե՛ք՝ նա 300 տարի, 30 տարի չէ,
40 տարի չէ, 50 տարի չէ․․․ 300
տարի խորացել է Աստծվածճա-

նաչողության մեջ։ Այնքան էր խո-
րացել, այնքան մտերմացել Աստ-
ծո հետ, գրված է՝ 300 տարի
Աստծո հետ քայլում էր․ ի՜նչ գե-
րագույն մտերմություն է եղել։ Ու
Աստված չթողեց, որ նա ֆիզի-
կական մահ տեսնի։ Սա հրաշք է,
սա անբացատրելի փառք է․
պատկերացնու՞մ եք՝ 300 տարի
քայլում էր Աստծո հետ ու Աստծո
հետ գնաց Երկինք, չմնաց երկրի
վրա։ Փառք Տիրոջը․ երանի սա
բացվի մեզ, երանի մենք սա հաս-
կանանք։ Ես խորապես համոզ-
ված եմ՝ երկրագնդի վրա քիչ
մարդկանց է սա հետաքրքրում․
շատերին հետաքրքրում է ար-
տաքինը, դեկորացիան, երե-
վացողը, բայց Աստծով հիանալու
հարցը՝ բոլորովին։ Սրա մասին
շատ քիչ մարդիկ են մտածում․
կուզեմ, որ մենք այդ քիչ մարդ-
կանցից լինենք։ Մենք եկել ենք
հավատքի՝ հիանալու Նրանով, և
այն էլ հավիտյան հիանալու։ Նա,
ով սա՛ չի մտածում, նա շա՜տ հեռու
է հավատքից։ Եթե իմ ուշքն ու
միտքը հիանալն է Հիսուսով, ինձ
ի՞նչ հետաքրքիր է՝ ես կքարոզեմ
թե ոչ, դռան ետևը կնստեմ, գլխի
վրա կախված կլինեմ, բանտի
խցում կլինեմ, Ղազարոսի նման՝

շները կլիզեն վերքերս․․․ Ինձ չեն
հետաքրքրի ո՛չ իմ նյութական
պայմանները, ո՛չ հոգևոր պա-
գոնները, որովհետև ես հիանում
եմ Հիսուսով։ Ես ուզում եմ՝ թե՛ ես,
թե՛ բոլորս այսպե՛ս ապաշխա-
րենք, այսպե՛ս փոխվենք, որ մեր
հիացմունքը միայն Ինքը լինի
հավիտյան։ Ով սա չի հասկանում
և չի ուզում հասկանալ, նա ճա-
նապարհի կեսին կմնա, նա տեղ
չի հասնի։ Երբ Քրիստոս հայտ-
նըվեց ինձ, ես  հիացա Իրենով և
ուզում եմ մինչև կյանքիս վերջը
հիանալ Նրանով։ Սա իմ կյանքի
իմաստն է, ուրիշ բան ինձ չի
հետաքրքրում։ Ես կուզեմ, որ
դուք էլ այսպես մտածեք, այսպես
ապրեք։ Սա պետք է երևա իմ
խոսելով, իմ ապրելով։ Ես բառեր
չեմ ուզում խոսել, ես խոսում եմ
այն կյանքի մասին, որին նախան-
ձում եմ, որը ես լացով աղերսում
եմ գիշեր-ցերեկ, անգամ քնած
ժամանակ, որ իմ հիացմունքը
Իրենով հավերժանա և հավերժ
անփոփոխ մնա։ Նա շա՜տ մեծ է,
այս ողջ տիեզերքը ամփոփված է
Նրա մեջ։ Հավիտենությունը չի
հերիքի, որ դու Նրան ճաշակես ու
վայելես։ Սա հասկանալու համար
լուրջ ապաշխարել է պետք։ Եթե
չես հոգնել քո փիլիսոփայութ-
յունից, քո ինտելեկտից, քո աշ-
խարհայացքից, քո ըմբռնումնե-

րից, քո երկրավոր տեսանկյուն-
ներից, բոլոր, ինչ որ երկրավոր
կա քո մեջ, դրանցից չես հոգնել
եւ զզվել, այս բաները քեզ ան-
հասկանալի կլինեն։ 70 աշա-
կերտները ինչու՞ թողեցին ու
գնացին․ որովհետև Հիսուս նը-
րանց ասաց՝Ես եմ Երկնքից իջած
Հացը․ ով Ինձ ուտի, հավիտյան
կապրի։ Հենց այս բանը լսեցին,
ասացին՝ խիստ են Քո Խոսքերը,
Վարդապե՛տ, ու հեռացան։ Դու
կարող է՝ ֆիզիկապես ներկա ես,
բայց հոգով վաղուց թողել գը-
նացել ես, ինչպես այս 70-ը։ Դու
այն մարդը չես, որ ամեն ինչ
թողել ես, ինչպես առաքյալները,
ու Հիսուսի ետևից ես գնում։
Նրանք հիացան Հիսուսով ու
ամեն ինչ թողեցին, գնացին Հի-
սուսի ետևից։ Երանի մենք էլ
ունենանք այս հիացմունքը։ Իսկ
հիանալու առաջին պայմանը հա-
վատքն է։

Հավատալ,որ Աստված Կյանք
է․ «Եւ բոլոր յուդա այն երդումին
վրայ ուրախացաւ. քանզի իրենց
բոլոր սրտով երդում ըրին, ու
իրենց բոլոր կամքովը երդում
ըրին, ու իրենց բոլոր կամքովը
խնդրելով՝ գտան զանիկա. ու
տէրը ամէն կողմանէ հանգստա-
ցուց զանոնք» (Բ Մնաց 15:15):
«Վասն զի ամէն բաները անկէ ու
անով և անոր համար են․ իրեն

փառք յաւիտեանս։ Ամէն» (Հռովմ.
11:36)։ Պետք է հավատա՛նք,  որ
Ինքն է ամենը ամեն բանի մեջ։
Եթե դու չես հավատում, որ
Կյանքը, հավիտենական ուրա-
խությունը, երջանկությունը ու
ամենասքանչելի բաները Հի-
սուսն է ու Իրենից վեհ ու փա-
ռավոր բան չկա, Ինքն է ամենա-
գեղեցիկը, Ինքն է ամենահիանա-
լին, դու հավատքից շա՜տ հեռու
ես։ Եթե դու այսպե՛ս չես հա-
վատում, դու չես հիանա Նրանով։
Այո՛, շատ կարևոր է անկեղծ,
պարզ, երեխայի պես հավատքը։
«Բայց առանց հաւատքի անհնար
է Աստուծոյ հաճոյ ըլլալ. վասն զի
ան որ Աստուծոյ կը մօտենայ,
պէտք է որ հաւատայ թէ Աստ-
ուած կայ, և թէ վարձահատոյց
կ'ըլլայ անոնց որ զինք կը փընտ-
ռեն» (Եբր․ 11:6): Առաջին ամե-
նակարևոր բանը հավատալն է,
սրտանց հավատալը։ Տեսե՛ք,
Հովսեփը և Սամփսոնը․ երկուսն
էլ ունեին Աստծո Խոսքը և գի-
տեին Նրա Կամքը․ բայց Սամփ-
սոնը հիանալին համարեց Դալի-
լիային, Իսկ Հովսեփը՝ Աստծուն։
Եթե խորը ուշադրություն դարձ-
նենք, ցանկացած մարդ մեղք
գործելուց առաջ իր հոգու մեջ
մերժում է Քրիստոսի սքանչե-
լիությունը։ Ում ուզում եք նայեք,
մեղանչելուց առաջ նրա հոգու

աշխարհում ուրիշ հաճություն է
առաջացել, թեկուզ չնչին չափով։
Հովսեփին ինչ տանջանք ուզում է
տային, նրա մեջ Աստծո հաճու-
թյունը չէր կարող պակասել․
Հովսեփը հավատում էր ամբողջ
հոգով, սրտով, էությամբ․ նրա
հոգու հաճությունը, նրա հոգու
բաղձանքը, նրա հոգու ամբողջ
հիացմունքը Աստված էր։

Մարդն ուզում է մոտենալ
նրան, ումով հիացել է։ Փնտրում
է նրան, որ գտնի ու մոտենա։ Պո-
ղոս առաքյալը հրաշալի է գրում՝
ամեն բան աղբ համարեցի, որ-
պեսզի Քրիստոսը շահեմ, Նրա
մեջ գտնվեմ, «...ճանչնամ զԱնի-
կա, Անոր հարության զորությու-
նը, անոր չարչարանքներին կը-
ցորդ լինեմ, Անոր մահվան կեր-
պարանքը հագնեմ, որ լինի թե
հավիտյան Նրա հետ լինեմ»։

Սիրելի՛ եղբայրներ, քույրեր,
թո՛ղ Աստծո Հոգին սովորեցնի
մեզ հավատալ այնպես, ինչպես
Գիրքը կըսե ու կսովորեցնե։ Մին-
չև այսօր դու շատ անգամներ հա-
վատացել ես քո զգացմունքնե-
րին, քո աչքերի տեսածներին։ Մի՛
դատեք աչքի երևցածի պես։
Մարմնավոր հաճույքներն ու
հմայքները գալիս են մեղքի բնու-
թյունից, դրանց մի՛ հավատա։
Հավատա՛ Հիսուսին՝ Երկնքից Ե-
կածին, հավատա, որ Նա է



´³ñÇ Éáõñ4

Հունիս, 2024թ., N5 (158)

Սքանչելին։ Եթե Նա է քո սքան-
չելին, ամեն բանում Նրա հետ
խորհուրդ կանես, ամեն բան Իր
խորհրդով կանես, քանի որ դու
գիտես՝ Նրա խորհուրդից դուրս
մահ է, այն էլ հավիտենական
մահ՝ պիղծ,սատանայական գար-
շանքով լցված։ Իսկ Տիրոջ խոր-
հուրդը՝ Հավիտենական Կյանք,
հավիտենական ուրախություն,
քաղցրություն, հավատա՛ դու դը-
րան։ 

Մարդը ումով հիանում է, նրա
համար է ապրում և ամեն ինչ նրա
համար է դնում․սա շատ կարևոր
խնդիր է։ Այսօր մարդը կարող է
հիանալ իր հոգևոր ծառայութ-
յուններով, իր ինտելեկտով, գրա-
գիտությամբ, հեղինակությամբ...
Պողոսը լավ էր հասկացել, որ
ամեն բան աղբ է Քրիստոսը
շահելու համար։ Մենք էլ արցունք
թափենք, աղոթք անենք, հաս-

նենք այս բանին, որ Քրիստոսը
շահենք, հավերժական երանութ-
յան փափագը ունենանք, լուրջ
խորանանք Քրիստոս Անձի մեջ,
Իր Խոսքի մեջ խորանանք։ Բոլոր
լուրջ աստվածապաշտ մարդ-
կանց աղոթքը մի նախադասութ-
յուն է՝ «Ո՞վ ունիմ ես երկինքի մէջ.
Երկրի վրայ ալ քեզմէ ուրիշը չեմ
ուզեր» (Սաղմ. 73:25):

Հաճախ եմ ես ասել ու էլի
ասում եմ՝ աղոթք նշանակում է
երկու հավիտենական սիրահար-
ների հանդիպում։ Մինչև քո
աղոթքը չհասնի այս մակարդա-
կին, դու լուրջ հոգևոր չես կարող
լինել։ Հիսուսը քեզ հավիտենա-
կան Սիրով է սիրում, եթե դու էլ
ես Հիսուսին հավիտենական սի-
րով սիրում, այդ դեպքում ձեր
հանդիպումը կլինի աղոթք։

Պավել Գրիգորյան

Մոլորության արմատները
Ո՞րն է մոլորությունը. այն, որ մարդը չի 

հասկանում, որ ինքը Աստծո կարիքը ունի։ 
Սիրելինե՛րս, աշխարհում բո-

լոր ժողովուրդները նույն երա-
զանքը ունեն։ Եվ եթե զրուցենք
ցանկացած մեկի հետ, կտեսնենք
մի ահավոր ճշմարտություն՝ մար-

դը Աստծո կարիքը չունի։ Մարդը
կարևորում է՝ առողջություն, նյու-
թական բարիքներ, ֆինանս,
մարդկային հարաբերություններ,
ընտանիքի հոգսեր... Կա մի սար-

սափելի մոլորություն. մարդուն
թվում է՝ եթե կյանքի բոլոր խըն-
դիրները վերանան, ինքն այլևս ոչ
մի բանի կարիք չի ունենա։ Իսկ
հոգևոր աշխա՞րհը։ Ի՞նչ կա մեր
ներսում, մեր հոգևոր աշխարհը
տեսնու՞մ ենք մենք արդյոք. գըր-
ված է՝ քննեցե՛ք Ձեր անձը։ Հոգե-
վոր խորհուրդները առանց Սուրբ
Հոգու Հայտնության մարդը չի
հասկանա։ Պողոս առաքյալը ա-
սում էր՝ աղո՛թք արեք մեզ հա-
մար, որ կարողանանք Քրիստոսի
Խորհուրդը ձեզ համար բացել։
Ո՞րն է Քրիստոսի Խորհուրդը։ Այդ
ի՞նչ Խորհուրդ է, որ մարդուն փակ
է։ Մարդու հիմնական մոլորութ-
յունը հենց դրանից է։ Մարդկանց
հետ զրուցելիս լսում ենք ամեն
բանի մասին՝ ընտանիք, աշխա-
տանք, բնակարան, ֆինանս, ա-
մուսնության հարցեր... Բայց այս
ցուցակի մեջ Քրիստոսին չեք
հանդիպի, Քրիստոսը չկա նրանց
խորհուրդների ցուցակում։ Իսկ
եթե մարդու բոլոր կարիքները
բավարարված են՝ բոլորը առողջ
են, բոլորը ապահովված են, ամե-
նուր խաղաղություն է, չկա պա-
տերազմ, չկա սով, անգամ ծե-
րանալ չկա... բա հետո՞։ Այստեղ է,
որ Աստվածային Վկայությունը և
մարդու վկայությունը խստորեն
տարբերվում են։ Սատանան կա-
րողացել է մոլորեցնել  մարդուն։

Սոդոմ-Գոմորում մարդիկ ի՞նչ վի-
ճակի մեջ էին՝ սրտի հպարտութ-
յուն, հացի կշտություն, անհոգ
հանգստություն։ Ո՛չ սով, ո՛չ հի-
վանդություն, ո՛չ հոգս։ Էլ ի՞նչ է
պետք. ապրի՜ր քեզ համար հա-
վիտյան։ Ա՛յ սա հավատք է, որը
կա բոլոր մարդկանց մեջ։ Մար-
դուն թվում է, թե այդ պրոբլեմ-
ները եթե չկան, հավիտյան եր-
ջանիկ կլինի։ Բայց Հիսուսը սա-
մարացի կնոջն ասաց. «...Ամէն ով
որ այդ ջուրէն խմէ, նորէն պիտի
ծարաւի, բայց ով որ խմէ այն ջու-
րէն զոր ես անոր պիտի տամ,  յա-
ւիտեան պիտի չծարաւի» (Հովհ.
4:13.)։ Ու հետո 14 խոսքում բա-
ցատրում է, թե ինչու չպիտի ծա-
րավի (ծարավը մարդու համար
ամենասարսափելի տանջանքն
է). «Հապա այն ջուրը զոր ես ա-
նոր պիտի տամ, պիտի ըլլայ ա-
նոր ներսիդին ջուրի աղբիւր մը՝
որ յաւիտենական կեանքի համար
կը բղխէ»։ Անապատում մարդը
ինչքան էլ ջրի պաշար վերցրած
լինի, միևնույն է, գալու է մի օր,
որ այն սպառվելու է: Եթե այդտեղ
ներսից բխող աղբյուր չկա,միև-
նույն է, գալու է պահը, վերջա-
նալու է ջուրը, ու մենք տանջվելու
ենք ծարավի` հոգու դատարկութ-
յան զգացումից։ Մարդու հոգևոր
կույր լինելու փաստը օգտագոր-
ծում են շատ մոլորեցնող ուղ-

ղություններ։ Բայց Սուրբ Գրքում
գրված է. «Անիծեալ ըլլայ ան` որ
կոյրը իր ճամբայէն կը խոտորեց-
նէ. և բոլոր ժողովուրդը Ամէն
պիտի ըսէ» (Բ. Օրինաց 27:18)։
Ինչո՞վ է արտահայտվում հոգևոր
կուրությունը։ Մարդը չի հասկա-
նում, որ եթե Աստվածային Կյան-
քը իր մեջ չկա, ինքը նորից կը-
հայտնվի հոգու դատարկության
և դժոխքի մեջ, եթե անգամ իր
բոլոր պրոբլեմները լուծված լի-
նեն։ Մարդը չի հասկանում, որ իր
կարիքը Աստծո Որդու՝ Քրիստոսի
հետ հաղորդակցությունն է։ Նույ-
նիսկ Աստծո զորության հետ ե-
ղած հաղորդակցությունը չի կա-
րող հոգու դատարկությունը լըց-
նել։ Եվ  Հիսուս Քրիստոսի գալը
Հայտնություն էր, այսինքն՝ Աստ-
ված ոչ միայն Ամենակարող է,
Զորություն է, Արարիչ է, այլև
Կյանք է, Աստվածային Կյանք։
«Վասն զի ինչպէս Հայրը իր ան-
ձին մէջ կեանք ունի, այնպէս ալ
Որդւոյն տուաւ որ իր անձին մէջ
կեանք ունենայ» (Հովհ. 5:26)։ Տեր
Հիսուսի խաչվելուց հետո Սուրբ
Հոգով այդ Կյանքը դրվում է Իրեն
հավատացողի ներսիդին։ Մարդը
եթե Աստծուն ընկալում է միայն
որպես Արարիչ, որպես Զորութ-
յուն, նա դեռ չի ճանաչում Աստ-
ծուն։ Բազում օրինակներ կան.
մարդիկ ունեն Աստվածային Զո-

րությունը, բայց Կյանքին հաղորդ
չեն։ Քրիստոսի աշակերտները
ունեին զօրություն ու իշխանութ-
յուն, բայց դեռ Կյանքի հետ հա-
ղորդ չէին: (Ղուկ. 9:1): Նրանք ե-
կան ու ասացին՝ Քո անունով
դևերն էլ են մեզ հնազանդվում։
Այսինքն՝ Զորությունը, Իշխա-
նությունը կար։ Բայց երբ գնացին
մի գյուղ, և իրենց չընդունեցին,
տեսեք՝ ի՜նչ անցավ նրանց մըտ-
քով. «Տէր, կ'ուզե՞ս որ ըսենք, ու
երկինքէն կրակ իջնէ և սատկեց-
նէ զանոնք, ինչպէս Եղիա ալ ը-
րաւ»: Հիսուսը՝ «Եւ դարձաւ յան-
դիմանեց զանոնք` ըսելով, Չէք
գիտեր թէ ի՞նչ հոգիի տէր էք
դուք» (Ղուկ. 9:54-55)։ Հակոբոսն
ու Հովհաննեսը Հիսուսի աշա-
կերտներն էին և հաղորդ էին
Աստծո Զորությանը, բայց առա-
ջարկում են ամբողջ մի գյուղի
ժողովրդին սատկեցնել։ Ինչու՞.
Որովհետև, իրենց կյանքը դեռ ի-
րենց ես-ն էր, ու ոչ թե Քրիստոս։
Նրանք դեռ Քրիստոսի Բնությա-
նը հաղորդ չէին։ Մեկ այլ դեպ-
քում՝ «Խորհուրդ մըն ալ մտաւ ա-
նոնց մէջ` թէ արդեօք իրենց մէջ
ո՞վ է մեծ» (Ղուկ. 9:46)։ Դրա հա-
մար էլ Հիսուսը նրանց ասաց.
դուք ինչպե՞ս կարող եք ինձ հա-
վատալ, երբ իրարից փառք եք
փնտրում (Հովհ. 5։44)։ Այսինքն՝
մարդկանց մեջ փառավորվելն էր

նրանց կյանքը։ Ուրեմն, ո՞րն է
Աստծո Վկայությունը, և ո՞րն է
մարդոց վկայությունը։ Աստծո
Վկայությունը այն է, որ եթե Աստ-
ծո Բնությունը քո մեջ չլինի, ինչ
պայմաններում էլ որ դու գտնվես,
այդ ամենից կձանձրանաս և
կապրես դժոխային կյանքով՝ ցա-
վեր, տառապանքներ ու տան-
ջանքներ։ Ցավոք, շատ մոլորված
կրոնական ուղղություններ ժըխ-
տում են Աստծո Կյանքի փոխան-
ցումը մեզ՝ Սուրբ Հոգու միջոցով։
Նրանց պնդմամբ՝ հավիտենա-
կան կյանքը մարդկային կյանքն
է՝ առանց պրոբլեմների, այսինքն՝
միայն մի քանի խանգարող բա-
ները վերացնենք, մարդ-մարդ
հարաբերությունները կարգին լի-
նեն, էլ բան պետք չէ։ Բայց
Աստվա՛ծ ինչ է ասում. «Եթէ մար-
դոց վկայութիւնը կ’ընդունինք,
Աստուծոյ վկայութիւնը աւելի մեծ
է. վասն զի ասիկա է Աստուծոյ
վկայութիւնը, որ իր Որդւոյն հա-
մար վկայեց։ Ան որ Աստուծոյ
Որդույն կը հաւատայ՝ վկայութ-
իւնը իր մէջ ունի. ան որ Աստուծոյ
չհաւատար՝ ստախօս կ’ընէ՝ զա-
նիկա, վասն զի չհաւատար այն
վկայութեանը՝ զոր Աստուած իր
Որդւոյն համար վկայեց։ Եւ վկա-
յութիւնը այս է, որ Աստուած մեզի
յաւիտենական կեանք տուաւ, ու
այս կեանքը անոր Որդւոյն մէջ է»

(Ա Հովհ. 5:9-11)։ Ուրեմն, ո՞րն է
այդ Կյանքը. Այն, Որը Հիսուս
Քրիստոսի մեջ է։ 12-ում՝ «Ան որ
Որդին ընդունած է՝ կեանք ունի,
և ան որ Աստուծոյ Որդին
ընդունած չէ՝ կեանք չունի»։ Եվ
ամենախիստ Խոսքը՝ Ով այս
գրածին չի հավատում, նա Աստ-
ծուն ստախոս է համարում։

Եբր. 11-ում գրված է՝ Մովսեսը
հավատքով գավազանը մեկնեց,
Կարմիր ծովը ճեղքվեց, և հրեա-
ներն անցան, բայց փարավոնի
կառքերը մնացին ջրի տակ։ Հա-
վատքով ծովը ճեղքվեց, հավատ-
քով Դանիել առյուծներին կերա-
կուր չդարձավ, հավատքով շատ
բաներ եղան, բայց այս ամենը
վկայում է Աստծո Զորության,
Աստծո Ամենակարողության, Ա-
րարչագործության մասին։ Եվ
եթե այսքանով ճանաչենք Աստ-
ծուն, քիչ է փրկության համար։
Դրա համար չպետք է բավարար-
վենք Եբր. 11-ով։ Պետք է գնանք
առաջ. «Յիսուսի նայինք, մեր հա-
ւատքին առաջնորդին ու կատա-
րողին...» (Եբր. 12։2)։ Այսինքն՝ մի՛
բավարարվեք միայն Տիրոջ Զո-
րությունը ճանաչելով։ Աստված
իրակա՛ն Կյանք է. թողե՛ք ամեն
բան, նայե՛ք Հիսուսին։ Այդ ի՞նչ
Բնություն էր, որ ծնկի իջավ, Հու-
դայի ոտքերը լվաց։ Կարո՞ղ եք
պատկերացնել՝ մի շա՜տ ունևոր

անձնավորության ասում ենք՝ այս
աղքատի ոտքերը պիտի լվաս։
Ի՞նչ կկատարվի. ատոմային ռումբ
կպայթի նրա հոգու աշխարհում։
Հրաման կտա գնդակահարելու
մեզ, որ համարձակվել ենք նրան
այդ բանն ասելու։ Հպարտութ-
յունն է նրա կյանքը։ Իսկ Սուրբ
Գիրքն ասում է՝ Նրա մեջ բնակ-
վում է Աստվածության ամբողջ
լեցունությունը։ Եվ նա ծնկի ի-
ջած՝ լվանում է Հուդայի ոտքերը։
Նա մեզ ասում է՝ «...Ինծմէ սոր-
վեցէք՝ որ հեզ եմ ու սրտով
խոնարհ...» (Մատթ. 11:29)։ Նա
հպարտության կարիքը չուներ։
Մենք պետք է ձգտենք հասնելու
այդ վիճակին, և հպարտության
կարիքը չենք ունենա։ Հպար-
տության կարիքը ունի նա, ով հե-
ռու է Աստծո Կյանքից։ Նա վիրա-
վորված է շրջապատից, ընկըճ-
ված, անգամ ինքնասպանության
կարող է գնալ։ Այդ մարդուն հո-
գեբանները հանդիպում ու
«կյանք են տալիս» (դու ամենա-
ամենան ես), և հպարտությունը
աճում է, այդ մարդը նորից «խել-
քի է գալիս», սկսում է ժպտալ և
սկսում է «վայելել» իր հասկացած
կյանքը։ Բայց Ավետարանը Խո-
սում է Երկնքից իջած Կյանքի
մասին։ Դրա համար Հովհաննեսն
ասում է. «Եւ կեանքը յայտնուե-

ցաւ, ու տեսանք և կը վկայենք ու
ձեզի կը պատմենք այն յաւիտե-
նական կեանքը, որ Հօրը քով էր
ու մեզի յայտնուեցաւ» (Ա Հովհ.
1:2)։ Ի՞նչ է մարդու ուզածը. առող-
ջություն, խաղաղություն, ապա-
հովություն։ Սա է մարդու վկա-
յությունը, ու նա չի հասկանում,
որ Աստծո կարիքը ունի։ Բայց սա
նաև այն է, ինչ խոստանում է
նեռը, երբ գա երկրի վրա։

Ուստի մենք պետք է մտնենք
Ներքին սենյակ, աղոթենք ու
ասենք Տիրոջը. ես հիմա եմ հաս-
կանում, որ Ավետարանը Քո
Կյանքն է, որը Նվեր է ամեն
ծարավածին։ Այո՛, Կյանքը նվեր է
Աստծուց։ Իսկ մարդը  խնդրում է՝
ինձ այսքան զորություն տուր՝ այ-
սինչ մեղքին հաղթեմ, նախան-
ձին, անսուրբ մտքերին, սուտ
խոսելուն հաղթեմ, «դզեմ-փչեմ»,
մարդկային արդարությունս տես-
քի բերեմ... Եվ այս ամեն բաների
մեջ էլի պարտվում, էլի ջախ-
ջախվում է։ Բայց այսօր բացվել է
Ավետարանի Խորհուրդը, ուզում
եմ մտնել Ներքին սենյակ, վայելել
Տիրոջ ներկայությունը ու մոռա-
նալ՝ մարդիկ ինձ ինչքա՞ն են
ծափահարել և ինչքա՞ն են վի-
րավորել ու հայհոյել։ Ուզում եմ՝
մարդ-մարդ հարաբերությունը իմ
հոգում ոչ մի գործ չունենա։ Եվ

զրուցեմ միայն Աստծո հետ. Տե՛ր,
մինչև հիմա ես Քեզ խոստումներ
եմ տվել, թե այլևս այս մեղքը, այն
մեղքը չեմ անի։ Հիմա եկել է
պահը, որ ոչ թե  ե՛ս խոստումներ
տամ, այլ Քո տված Խոստումնե-
րին հավատամ։ Քո պատվերը այն
է, որ ես իմ սրտի դուռը բացեմ Քո
Որդու առաջ, Քո Խոստումը այն է,
որ ամեն ծարավածի Քո Կյանքը

Նվեր կտաս։ Եվ ես իմ մեջ կկրեմ
Քո Որդուն։ Պողոսի նման կասեմ՝
ապրում եմ ոչ թե ես, այլ Քրիս-
տոս ապրում է իմ մեջ։ Դրա հա-
մար մարդկային հարաբերութ-
յունների բոլոր ձայները պիտի
լռեն մեր հոգու մեջ։ Դուռը ներ-
սից պիտի փակենք և մեր սիրտը
պիտի բացենք Երկնքի առաջ։

Հրայր Ամիրբեկյան

«Ահա ես դռան առաջին
կանգնած եմ եւ թակում եմ. եթէ
մէկը լսէ իմ ձայնը եւ դուռը բա-
նայ, կ’մտնեմ նորա մօտ եւ ընթ-
րիք կ’անեմ նորա հետ, եւ նա ինձ
հետ» (Հայտնություն 3։20):

Մանուկ հասակում ոչ հա-
ճախ, բայց մասնակցել եմ ման-
կական հավաքույթների՝ Աբով-
յան քաղաքում։ Մի քանի անգամ
մասնակցել եմ ընդհանուր հա-
վաքույթների, սակայն լուրջ չեմ
վերաբերվել հոգևոր կյանքին։
2005 թվականի աշնանը բանա-
կից տուն վերադարձա։ Ընկերոջս
հետ որոշել էինք, որ ծառայութ-
յունից հետո պետք է գնանք Ռու-
սաստան՝ աշխատելու։ Իմ փոքր
եղբայրը այդ ժամանակ ծառա-

յության մեջ էր, և ես իմ ներսում
որոշել էի, որ պետք է երկու
բնակարան գնել՝ ինձ և եղբորս
համար։ Սակայն ծնողներս դեմ
էին Ռուսաստան մեկնելուս մըտ-
քին։ Մայրս հոգևոր էր և հիմա էլ։
Նա մեր տուն հրավիրեց հոգևոր
եղբայրներից մեկին։ Եղբորը
պատմեց իմ մտադրության մա-
սին։ Խնդրեց աղոթել այդ հոգսի
համար։ Միասին աղոթեցինք։ Ա-
ղոթքից հետո եղբայրն ասաց, որ
Աստված դեմ է իմ՝ Ռուսաստան
գնալուն, ասաց վատ բան է պա-
տահելու ինձ հետ, եթե գնամ։
Բայց թե ինչ՝ Աստված չէր հայտ-
նել։ Ես չլսեցի Տիրոջը, որ հայտ-
նել էր ինձ իր կամքը եղբոր մի-
ջոցով։ Ես այդ եղբորն ասացի․

-Կամ դու՛ ինձ լավ չհասկա-
ցար, կամ՝ Աստված։ Գնում եմ՝
գումար աշխատեմ, գամ, ո՞նց կա-
րող է Աստված չկամենա, որ ևս
մեկ բնակարան գնեմ։ 2006 թվին,
անտեսելով ծնողներիս արցունք-
ները, ես և իմ ընկեր Անդրանիկը
գնացինք Ռուսաստան։ Սկզբում
ամեն ինչ լավ էր,  գործերը առաջ
էին գնում, իսկ հետո ամեն բան
փոխվեց, և գործերը գլխիվայր
շուռ եկան։ Հայրս հորդորում էր
ետ վերադառնալ Հայաստան,
սակայն ես նորից չլսեցի։ Այնպես
ստացվեց՝ ես և ընկերս ընկանք
վատ շրջապատ։ Մի օր էլ  մեզ
կալանավորեցին։ Ինը տարի  ու
կես ազատազրկեցին խիստ ռե-
ժիմով։ Ընկերս կարդալ շատ էր
սիրում, և իր խնդրանքով ինչ-որ
գրքեր էին բերում։ Մի օր էլ Նա
դրանց միջից ընտրեց ամենա-
հաստ գիրքը՝ Աստվածաշունչը, և
դրեց գլխի տակ։ Հետո որոշեց
կարդալ։ Կարդում էր ու չէր հա-
գենում: Նաև ջերմեռանդ աղո-
թում էր։ Ընկերս բանտում մկըրտ-
վեց Սուրբ Հոգով։ Մենք գտնվում
էինք տարբեր խցերում։ Մի ան-
գամ երբ հանդիպեցինք, նա ինձ
ասաց,որ Աստված ինձ կանչում է,
և պետք է դարձի գամ։ Նա Գիրքը
տվեց ինձ, որ ես էլ կարդամ։
Կարդում էի Գիրքը, աղոթք էի

անում, բայց մեջս ինչ-որ լույս
վառվում ու մարում էր։ Ես չէի
զգում սրտիս մեջ այդ ազատութ-
յունը։ Հետո հիշեցի  եղբոր՝ մեր
տանը ասած խոսքերը, սակայն
արդեն ուշ էր։ Ուշ էր այն առու-
մով, որ արդեն ունեի դատվա-
ծություն։ Բանտում սիրտս ավելի
քարացավ․ այնտեղ պետք է քա-
րից սիրտ ունենալ, որ կարողա-
նաս գոյատևել։ Ես սկսեցի ապրել
«գողական» կյանքով։ Դեմ էի
սպաներին, գաղութի աշխատող-
ներին, իսկ դա Աստծուն հաճելի
չէր։ Բանտում մշտապեա զգում
էի Աստծո կանչը, բայց սրտումս
կրակ չկար։ Անցան տարիներ։
2014 թվականին ազատ արձակ-
վեցինք։ Սկսեցի ապրել աշխար-
հային կյանքով։ Սիրում էի Աստ-
ծուն, սիրում էի Իր Խոսքը, սիրում
էի Աստծո ժողովրդին, բայց ես
չէի կարողանում ապրել հոգևոր
կյանքով։ Ես, ցավոք, չէի կարո-
ղանում ընդառաջ գնալ Տիրոջ
կանչին։ Ունեի առողջական խըն-
դիրներ։ 2022-ի նոյեմբերն էր։
Կնոջս հետ գնացել էինք պոլի-
կլինիկա՝ հերթական ստուգում-
ների։ Ինձ պետք է ներերակային
անեին թևից և գլխից։ Բժիշկն
ինձ ասաց, որ փակեմ աչքերս։
Աչքերս փակեցի։ Ինձ թվաց՝ չորս
մարդ ինձ գրկեցին և նետեցին

դժոխք։ Մեկ ակնթարթում հայտ-
նըվեցի այնտեղ՝ մեծ անդուն-
դում։ Կփորձեմ ճիշտ նկարագրել՝
ինչ որ տեսա։ Հոգով տեսնում էի,
թե ինչ էր կատարվում: Նույն
ձևով պառկած էի, երկրագունդը
գտնվում էր իմ ձախ կողմում և
կարծես վիրակապված լիներ։ 

Դրանից մի բան հասկացա՝
որ ես ոչ մի օգնություն չպետք է
սպասեմ Երկիր մոլորակից։ Հաս-
կացա նաև, որ այնտեղ մարդու
միտքը աշխատում է 100%֊ով։ Այ-
սինքն՝ ինչ-որ բանի մասին երբ
մտածում էի, վայրկենական պա-
տասխանը ստանում էի։ Ուղղակի
ամեն ինչ սարսափելի էր։ Այդ-
պիսի վախ ես չէի ապրել նույ-
նիսկ բանտում։ Մտածում էի՝
ինչու՞ հայտնվեցի այստեղ, միան-
գամից պատասխանը եկավ․
«Որովհետեւ դու գիտեիր, որ
պետք է ապրեիր Աստծո Խոսքով,
թողնեիր քո վատ ճանապարհը և
գնայիր Աստծու ետևից, որպեսզի
չհայտնվեիր այստեղ»։ Այդ պա-
տասխանները ստանալուց հետո
ավելի էր մեծանում սարսափը իմ
մեջ, կարծես սիրտս պայթում էր։
Ես ուզում էի շարժվել, բայց չէի
կարողանում. իմ մարմինը ինձ չէր
ենթարկվում։ Հանկարծ իմ կող-
քին հայտնվեց մեծ ու սարսափե-
լի մի ուժ։ Այդ ուժը ո՛չ գազանի էր

նման, ո՛չ որևէ բանի։ Ուղղակի
ինչ-որ շարժվող մեծ սև ուժ էր։
Ես այդ ուժից մահ էի զգում։
Գնալով այդ ուժը մեծանում էր,
շարժվում էր, և ես հասկացա, որ
դա սատանան է։ Երկիր մոլորակը
արդեն շատ հեռու էր գտնվում
ինձանից։ Երբ ես նայում էի վերև,
հասկանում էի, որ գտնվում եմ
երկնքից շատ հեռու։ Այդ սև ուժը
սկսեց հայերեն խոսել ինձ հետ։
Նա ասում էր՝ տեսա՞ր՝ հավատք
չկա երկրի վրա, ոչ էլ Հիսուս կա,
սուտ է այդ ամենը։ Ինքը այնպես
էր դա ասում, այնքան վստահ, որ
քիչ էր մնում հավատայի։ Բայց
Տեր Հիսուսը ասել էր, որ կա
դժոխք, և եթե Տեր Հիսուսը սուտ
է, ուրեմն դժոխքն էլ է սուտ, եթե
Տեր Հիսուսը սուտ է, ուրեմն սա-
տանան էլ է սուտ։ Ես լսեցի նրան
3-4 վայրկյան, նորից հայացքս
հեռացրեցի նրանից, նայեցի
վերև և ասացի. «Տե՛ր Հիսուս, ան-
կախ նրանից, թե հիմա ես որտեղ
եմ գտնվում, անկախ նրանից, թե
ինչի համար եմ ես այստեղ գըտ-
նըվում, հավատում եմ, որ Դու եր-
կու հազար տարի առաջ ապրել
ես երկրի վրա, մարդացել ես, ինձ
համար խաչվել ես, մահացել ես,
Հարություն ես առել, իմ մեղքերն
ես վերցրել Քեզ վրա, տանջվել,
տառապել ես ու հիմա Կենդանի

Աստված ես։ Ես հավատում եմ
Քեզ, Տե՛ր Հիսուս։ Թո՛ղ լինի այն,
ինչ պիտի լինի»։ Այդ ընթացքում
ես նայում էի անծայրածիր եր-
կընքին։Այնտեղ ասեղի չափով մի
փոքրիկ լույս երևաց։ Այդ լույսը
մեծ արագությամբ մեծացավ և
մոտեցավ ինձ, և արդեն հնարա-
վոր չէր նայել այդ լույսին։ Աչքերս
փակեցի և արթնացա։ Տեսա՝
պառկած եմ մահճակալիս, կող-
քիս կանգնած է բժիշկը։ Ես ուրա-
խությունից ուզում էի գոռալ, որ
Աստված ինձ ետ բերեց, բայց չէի
կարողանում ցույց տալ ուրախու-
թյունս։ Անցավ մի քանի րոպե։
Բժշկին հարցրեցի՝ արդյոք գո-
ռու՞մ էի, ասաց՝ ո՛չ ։ Ես հասկացա,
որ այդ ամենը տեսել եմ հոգով։
Նորից դիմեցի բժշկին՝ արդյոք
նա մենա՞կ է եղել, ասաց՝ այո՛,
մենակ։

Ամեն ինչ շատ իրական էր։
Ներարկումն ավարտելուց հետո
դուրս եկա հիվանդասենյակից․
կինս սպասասրահում էր։ Ինձ որ
տեսավ, չճանաչեց, հարցրեց՝ ի՞նչ
է պատահել, պատասխանեցի՝
գնանք, ճանապարհին կասեմ։
Քայլում էինք Սանկտ֊Պետեր-
բուրգի փողոցներից մեկով, ես
սկսեցի զգալ սովորական օդը,
հասկացա, որ շնչում եմ, սկսեցի

գնահատել ինձ հետ կատարվա-
ծը։ Շրջապատում մարդիկ կային
մի ազգից, որին ես չէի սիրում․
այդ ազգին սկսեցի սիրել, քանի
որ Տիրոջ ստեղծագործությունն
են։

Մինչ այդ ես ամեն ինչ
համարում էի սովորական բան,
իսկ այդ դեպքից հետո ամեն բան
սկսեցի գնահատել և ուրիշ կերպ
նայել դրանց։ Այդ դեպքը կա-
տարվել էր նոյեմբերի 11֊ին. այդ
կիրակի կնոջս հետ գնացինք ե-
կեղեցի։ Հավաքույթի ժամանակ
հրավիրեցին աղոթքի, ովքեր
ցանկանում էին նվիրվել Աստ-
ծուն։ Մենք գնացինք առաջ։ Մեր
սրտերը տվեցինք Տեր Հիսուսին։
Վեց ամիս հետո ջրով մկրտվե-
ցինք և, փառք Աստծուն, մինչ այ-
սօր ապրում ենք Տիրոջ Խոսքով։
Այս վկայությունով ես ուզում եմ
ասել, որ Աստված կա, դրախտ,
դժողք կա։ Պետք է լուրջ վերա-
բերվել Աստծուն, Իր Խոսքին։
Պետք է գնահատել Տեր Հիսուս
Քրիստոսի կատարած գործը, որ
արել է մեզ համար։ Միշտ հիշենք
Տեր Հիսուս Քրիստոսի կանչը․
«Եկե՛ք ինծի, բոլոր հոգնած ու
բեռնավորվածներ և ես ձեզ պի-
տի հանգչեցնեմ» (Մատթ. 11։28):

Էմին եղբայր

Երբ անցնում եք կյանքի փոր-
ձություններով, վերցնու՞մ եք այն-
տեղից այն, ինչ Աստված է ու-
զում։ Չկա մեր կյանքում որևէ
փորձություն՝ մեծ կամ փոքր, որը
թույլ տրված չլինի Աստծո կողմից
կամ չգտնվի Նրա հսկողության
տակ։ Եվ դժբախտությունը նրա-
նում է, որ մենք բոլորս ուզում
ենք, որ Աստված դրանցից մեզ
ազատի։ Իսկ Տերը ուզում է, որ
խնդրենք.«Աստվա՛ծ,օգնի՛ր՝ վերց-
նեմ դրանից այն, ինչ Դու ես ու-
զում»։ Մարկ. 4:35-ում տեսնում
ենք, որ աշակերտները խուճապի
մեջ էին բարձրացած փոթորիկից։
Բայց նրանք այդ վիճակից սովո-
րելու բան ունեին։ Սիրելինե՛ր,
հենց այնպես մի՛ անցեք փորձութ-
յուններով։  Աստվածաշնչում բո-
լոր հերոսների կյանքը` կին թե
տղամարդ, լցված էր փորձութ-
յուններով։ Փորձությունները ամ-
րացնում են հավատքը։ «Եւ ոչ
միայն այսքան՝ հապա նաև նե-
ղութիւններու մէջ կը պարծինք.
վասն զի գիտենք թէ նեղութիւնը
համբերութիւն կը գործէ» (Հռովմ.
5:3): Երբ ես վերջին անգամ գո-
հացել Տերից «նեղությունների»
համար։ Մի  հասարակ միջոց
ունի սատանան՝ «Չէ՛, չէ՛, ինչպե՞ս

կարելի է փառաբանել Աստծուն
վշտերի մեջ»։ 

Ի՞նչ է հավատքը։ «Արդ հա-
ւատքը յուսացուած բաներուն
հաստատութիւն ու չերևցած բա-
ներուն ապացոյցն է» (Եբր. 11:1)։
Երկու միջոց կա, որոնց օգնութ-
յամբ Աստված կյանքի է կոչում
մեր հավատքը՝ մեկ՝ Խոսքով, մեկ՝
նեղություններով։ Երիտասարդ
սևամորթ տղան՝ Չարլզ Ստիլլի
անունով, ծնվել էր Քաղաքացիա-
կան պատերազմի սկզբին մի ըն-
տանիքում, որտեղ հայրը ազատ
էր, բայց մայրը՝ ստրուկ։ Չարլզը
նույնպես ազատ էր՝ ըստ օրենքի։
Սակայն չարագործ ստրկատերը
բռնի ուժով ստրկության էր վերց-
րել յոթնամյա Չարլզին։ Եվ քանի
որ տղան ընդդիմացել էր, նրան
կապել էին պատժի սյունին և
այնքան ծեծել, որ նկատվել էին
մերկացած ու դուրս ցցված ոս-
կորները։ Գլխի ետևամասում
հարվածներից մազեր չէին ա-
ճում։ Հրաշքով տղան ապրեց և
մնաց ստրկության մեջ։ Ծանր
հատուցեց ևս մեկ անգամ թույլ
տված սխալի համար. նա տեսել
էր, որ երեխաներին կարդալ են
սովորեցնում, և հարցրել էր.

-Ինձ կսովորեցնե՞ն կարդալ.

Արցունքի հովիտով անցնելով...

ես շա՜տ կուզեի կարդալ Աստվա-
ծաշունչը։ 

-Դու չափից ավելին ես ու-
զում, դու քեզ ու՞մ տեղ ես դրել։
Մոռացե՞լ ես, թե ինչ պատիժ
ստացար։ Մենք կարող ենք դա
կրկնել, միայն թե այս անգամ քեզ
կմշակեն ոչ թե թիկունքից, այլ
դիմացից։ Հետո կապում են նրա
ձեռքերը ու ծեծում են այնքան,
մինչև կերևային ծնոտի մերկ
ոսկորները։ Նա նորից հրաշքով
կենդանի է մնում։ Քաղաքացիա-
կան պատերազմի ավարտից հե-
տո նա ազատություն է ստանում։
Հասնում է Ֆիլադելֆիա։ Նա այն-
տեղ ոչ ոք չուներ։ Ապրում էր փո-
ղոցում։ Մի օր մտնում է մեթո-
դիստների եկեղեցի և խնդրում է.

-Ես կանեմ, ինչ որ ասեք,
միայն թու՛յլ տվեք չքնել սառնա-
մանիքին դրսում։ Ես հասկանում
եմ՝ տեսքս ահավոր է, ոսկորներս
դուրս են ցցված, մարդու նման էլ
չեմ, մարդիկ, ինձ տեսնելով, կը-
վախենան. այնքա՜ն այլանդակ-
ված եմ։ Բայց ես պատրաստ եմ
ամեն ինչի։

-Մենք քեզ տեղ կտանք ներք-
նահարկում, միայն դու պիտի
հետևես վառարանին, կաթսային։
Քեզ այստեղ պետք չէ վախենալ,
այստեղ քրիստոնյաներ են, նը-
րանք սիրում են քեզ։

-Իսկ կգտնվի՞ մեկը, որ կկա-
մենա ինձ կարդալ սովորեցնել։

-Ես կսովորեցնեմ, - արձա-
գանքում է մի քույր, որ եկեղեցում
էր։

Նրա ձեռքերը այնքան էին
վնասված, որ պատառաքաղը
ստիպված էր բռնել երկու ձեռ-
քով։ Բայց Աստված նրա հետ էր։
Կինը, որ նրան կարդալ էր սովո-
րեցնում, մի օր ասաց նրան.

-Թույլ չտա՛ս երբեք՝ վշտերը
քեզ իշխեն, Աստված ինչ-որ հա-
տուկ բան ունի քեզ համար,
Չա՛րլզ։

Չարլզը շատ շնորհալի դուրս
եկավ։ Նա ինքնուրույն կրթութ-
յուն ստացավ։ Որոշ ժամանակ
անց նրան առաջարկեցին հիմնել
նոր եկեղեցի։ Եվ Չարլզ Ստենլին
դարձավ եկեղեցու հովիվը։ Նրա
եկեղեցին շատ արագ աճում էր։
Ամեն կիրակի Ֆիլադելֆիա քա-
ղաքում  նրա հիմնած եկեղեցին
էին այցելում 5-10 հազար մարդ։
Գալիս էին լսելու մեկին, որին
չէին կանգնեցրել անասելի տան-
ջանքները, մարմնի խեղվածութ-
յունը, մեկին, որը լցված էր Աստ-
ծո զորությունով։ Հաճախ լրատ-
վամիջոցների հարցին, թե՝ ինչ-
պե՞ս է հաջողվել անցնել այդ
տանջանքներով, պատասխանել
է.

-Ես այդ ամենը տարել եմ
Քրիստոսի Խաչին ու թողել եմ
այնտեղ։ 

Ստենլին գրել է բազում սաղ-
մոսներ։ Իսկ թե ի՞նչ է ինքը
հասկանում՝ տառապանքները
թողնել Խաչի մոտ ասելով,
կհասկանանք երկնքում (Աստ-
ված չի խոստացել, որ մենք ամե-
նը այստեղ՝ երկրի վրա, պիտի
հասկանանք)։ Իր կյանքի վեր-
ջում՝ մահից մի քանի օր առաջ,
գրել է իր վերջին սաղմոսը՝
«Մենք ամենը կհաղթահարենք»։
Դառը մտքերն ու ծանր վշտերը
ինձ չկանգնեցրին։

Մեկ ուրիշ վկայություն. երի-
տասարդը՝ Պոլ Կուպրը, մի հրա-
շալի անձնավորություն էր։ Դպ-
րոցից հետո սովորել էր Ավետա-
րանական քոլեջում՝ ավետարան-
չության գործը շարունակելու։
Հանկարծ նրա մոտ հայտնաբեր-
վում է լուրջ հիվանդություն՝ ար-
յան քաղցկեղ՝ վերջին փուլում։
Ոչինչ նրան չէր օգնում։ Գնում էի
հաճախ նրան այցի։ Նա միշտ
խնդրում էր աղոթել իր համար.
«որ ոչինչ բաց չթողնեմ, անեմ՝
ինչ որ Աստված ուզում է ինձա-
նից»։ Նա շատ ծանր վիճակում
էր, անգամ դժվար էր շնչում, աչ-
քից, շրթունքից անդադար արյուն
էր հոսում, բայց նա ուզում էր էլի

ինչ-որ բան անել։ Հիվանդանոցի
ներքևի հարկում 150 երեխաներ
կային՝ քաղցկեղից տառապող,
որոնք սպասում էին իրենց մահ-
վանը, և ավելի շատ ծնողներ, որ
տառապում էին իրենց երեխա-
ների հետ։ Մի օր առաջարկեցի՝
գիշերը մնալ Պոլի մոտ։ Նա ար-
դեն շատ- շատ վատ էր։

-Ի՜նչ  լավ է, եղբա՛յր Բիլլ, դու
ինձ կօգնես, որ անկողնուցս վեր
կենամ։

Նա իր միսիան չէր ավարտել։
Նա խնդրեց անվասայլակ։ Բայց
նրան տեղաշարժել  անհնար էր.
քանի որ սարքեր ու խողովակներ
էին նրան ամրացված։

-Այս հարկում ես վկայել եմ
բոլորին, բայց մեր ներքևում կան
երեխաներ, որոնք մեռնում են։ Ես
չեմ ուզում բաց թողնել նրանց
վկայելու հնարավորությունը։ Ես
քեզ լա՛վ գիտեմ։ Դու կօգնես չէ՞
ինձ՝ անելու այն, ինչ Աստված է
ուզում։

-Իսկ եթե դու չդիմանաս ու
մահանա՞ս...

-Եղբա՛յր Գիպս, ես այսպես,
թե այնպես, մեռնում եմ, բայց ես
չեմ ուզում բաց թողնել որևէ բան,
որ Աստված ուզում է անել իմ
կյանքում։ Խնդրում եմ, բերե՛ք
անվասայլակ։ Ինձ պետք եկավ
երևի ժամուկես, որ տեղավորեի

Պոլին անվասայլակի վրա։ Նա
գլուխն անգամ չէր կարողանում
պահել.ստիպված էի այն մի կերպ
կապել սայլակին։ Մենք իջանք։
Ծնողներ՝ կոտրված սրտերով,
մեռնող երեխաներ...

-Ես էլ եմ մեռնում,- ասաց
Պոլը,-բայց ես լավ լուր ունեմ ձեզ
համար. դուք կարող եք հենց այ-
սօր ձեռք բերել Հավիտենական
Կյանք։

Եվ այդպես՝ մի հիվանդասեն-
յակից մյուսը։ Դեմքից հոսում էր
արյունը, բայց շարունակ ասում
էր՝ ես չեմ ուզում ոչինչ բաց թող-
նել։ Կանչեցին գլխավոր բժշկին։
Երբ վերջինս եկավ ու տեղեկա-
ցավ.

-Ես եկա՝ ձեզ արգելելու, բայց
պիտի օգնեմ, միայն Պոլի վիրա-
կապերը փոխեմ ու արյունահո-
սությունը դադարեցնեմ։ -Ապա
դառնալով Պոլին՝ ասաց,- որդի՛ս,
սա քո լավագույն ժամն է։ 

Երբ լուսադեմին մենք վերա-
դարձանք հիվանդասենյակ, Պոլը
հազիվ  շշնջաց.

-Եղբա՛յր Գիպս, ես շարժվել
չեմ կարող, բայց երբևէ ինձ չեմ
զգացել այնքան ուժեղ, որքան
հիմա։ Երբ փորձեցի նրան տե-
ղաշարժել, նա հառաչեց...Տիրոջ
Զորությունը դրսևորվում է ոչ թե
տաղանդի կամ մարդկային ուժի

մեջ. Այն կատարյալ է մեր տկա-
րությունների մեջ։ 

Պոլ Կուպրի հողարկավոր-
մանը ես զարմացել էի. եկել էին
70 բժիշկներ ու բուժքույրեր,
որոնք նրա վկայությունով դար-
ձել էին Աստծուն, մի քանի հար-
յուր ծնողներ,նաև բաժնի վարիչը։

Սիրելինե՛րս, մենք ունենք ա-
ռանձնաշնորհում՝ լինելու Աստծո
զավակներ։ Բայց դա նշանակում
է փառավորել Նրան վշտերի մեջ։
«Եւ որ չըլլայ թէ ես հպարտանամ
խիստ շատ յայտնութիւններուն
համար, ինծի մարմինի խայթոց
մը տրուեցաւ... Ասոր համար երեք
անգամ աղաչեցի Տէրոջը, որ
մէկդի ընէ ինծմէ: Ու ըսաւ ինծի,
Իմ շնորհքս հերիք է քեզի, վասն
զի իմ զօրութիւնս տկարութեան
մէջ կը կատարուի. ուստի մեծ յօ-
ժարութեամբ աւելի իմ տկարու-
թիւններուս վրայ պիտի պարծե-
նամ, որպէս զի Քրիստոսի զօ-
րութիւնը իմ վրաս հանգչի: Անոր
համար հաւներ եմ ես տկարու-
թիւններու, նախատինքներու,
տառապանքներու, հալածանքնե-
րու և նեղութիւններու` Քրիստոսի
համար. վասն զի երբ կը տկարա-
նամ, այն ատեն զօրաւոր եմ» (Բ
Կորնթ. 12:7-10):

Դեյվիդ Գիպս

